
So‘nggi yillarda jamiyatimiz taraqqiyot qilgan sari yoshlarimizga bo‘lgan e’tibor 

ham kun sayin oshib bormoqda. Maktabgacha yoshdagi bolalarning intellektual 

moslashuvchanligi ularning ijodiy qobiliyatlarining rivojlanishi uchun keng sharoit 

yaratilmoqda. Erta yoshdan bolalarning ijodiy qobiliyatlari kurtak otishiga turtki 

bo‘luvchi harakatlar maktabgacha ta’lim tashkilotlaridan boshlanishi bejizga emas. 

Maktabgacha yoshidagi bolalarga aqliy tarbiya berish juda muhim ahamiyatga egadir. 

Aql keng ma’noda sezish va idrok etishdan boshlab to tafakkur va xayolni o‘z 

ichiga oladigan bilish jarayonlari yig‘indisidir. Maktabgacha yoshidagi bolalarni aqliy 

tarbiyalash bolalarning faol fikrlash faoliyatini rivojlantirishga kattalarning ma’lum 

maqsad bilan ta’sir ettirishidir. U bolalarga tevarak-atrofdagi olam haqida bilimlar 

berishni, ularni sistemalashtirishni bolalarda bilishga qiziqish uyg‘otishni, aqliy 

malaka va ko‘nikmalarni tarkib toptirishni, bilish qobiliyatlarini rijojlantirishni o‘z 

ichiga oladi. Bolalarni maktabga tayyorlashda aqliy tarbiyaning roli ayniqsa kattadir. 

Bilimlar zaxirasini egallash, aqliy faollikni va mustaqillikni rivojlantirish, aqliy malaka 

va ko‘nikmalarni tarkib toptirish maktabda muvaffaqiyatli o‘qish bo‘lg‘usi mehnat 

faoliyatiga tayyorlanishning muhim shartlaridir. 

Aqliy kamolot - bu yoshning o‘sib tarbiyaning boyib borishi munosabati bilan 

tarbiyaviy ishlar ta’siri bolaning aqliy faoliyatida ro‘y beradigan miqdor va sifat 

o‘zgarishlarning majmuasidir.  

Maktabgacha yoshidagi bolalarda bilim tez sur’atlar bilan boyib boradi, nutq 

shakllanadi, bola eng oddiy aqliy faoliyat usullarini egallab oladi. Maktabgacha 

yoshidagi bolalarning aqliy rivojlanishini ta’minlash ularning kelajakdagi butun 

faoliyati uchun katta ahamiyatga ega bo‘ladi. Bola ijtimoiy muhit ta’sirida aqliy 

tamonidan rivojlanib boradi. 

Maktabgacha yoshidagi bolalarning aqliy rivojlanishi faoliyat jarayonida, dastlab 

muomalada bo‘lish, narsalar bilan bajariladigan faoliyat natijasida, keyin esa o‘quv, 

mehnat, samarali faoliyatlar (rasm chizish, loy va plastilindan buyumlar yasash, 

aplikatsiya, qurish-yasash) jarayonida amalga oshirib boriladi. Bolaning aqliy 

rivojlanishga ta’lim va tarbiya samaraliroq ta’sir etadi.  

Maktabgacha yoshidagi bolalarda aqliy tarbiya berishni to‘g‘ri tashkil etish 

ularning aqliy rivojlanish qonuniyatlarini va imkoniyatlarini bilish kerak. 

Aqliy tarbiyaning vazifasi uning mazmuni metodi va tashkil etishiga qarab 

belgilanadi. Bolalarni maktabga tayyorlashda aqliy tarbiyalashning roli kattadir. 

Bolalarning bilimlarini egallab olishlari ularning aqliy faolligini rivojlantirish 

mustaqillik, aqliy malaka va ko‘nikmalarni egallab olishlari ularning maktabda 

muvaffaqiyatli o‘qishi va bo‘lajak mehnat faoliyatiga tayyorlanishida manba bo‘lib 

xizmat qiladi.  

Maktabgacha tarbiya yoshidagi bolalarni aqliy tarbiyalashning asosiy vazifalari 

quyidagilardan iborat:  

1. Bolalarda tabiat va jamiyat to‘g‘risidagi bilimlar sistemasini, imliy 

dunyoqarashini shakllantirish; 

2. Bilishga doir ruhiy his tuyg‘u jarayonlarini rivojlantirish: sezgi, idrok, xotira, 

xayol, tafakkur, nutq. 

3. Bilishga qiziqish va aqliy mehnat madaniyatini rivojlantirish . 

4. Aqliy malaka va ko‘nikmalarini rivojlantirish. 

Maktabgacha yosh davri sensor jarayonlarni rivojlantirish davridir. Shuning 

uchun bu davrda sensor tarbiya muhim o‘rin egallaydi. Sensor tarbiya hissiy bilish 

qobiliyatlarini shakllantirishga, sezgi idrokni takomillashtirishga qaratilgan pedagogik 

ta’sir sistemasidir. Sensor tarbiyaning maqsadi maktabgacha yoshidagi bolalarning 

sensor qobiliyatlarini o‘stirishdan iborat. 

Sensor tarbiya qobiliyatlarni rivojlantirish uchun bolalar buyumning faqat nimaga 

ishlatilishini, nomigagina bilish etarli bo‘lib qolmay, balki ular buyumlarni chuqurroq 

idrok etishi, ularni ushlash, ular bilan muomalada bo‘lganda xilma-xil sezgilar ishtirok 

etishi ham juda muhimdir, deb biladi. 

Tarbiyachi sensor tarbiyaning ana shu tomonlariga alohida etibor berish, 

bolalarga tegishli topshiriqlar berish, buyumlarni bir joydan ikkinchi joyga olib 

qo‘yishdan, ularga og‘irligini his qilish, buyumni qo‘lga olib, uning sirtini sezish va 

sifatini silliq yoki g‘adir - budirligini, issiq yoki sovuqligini va shunga o‘xshashlarni 

aniqlash kerak. 

Xulosa qilib aytganda, maktabgacha yoshidagi bolalarga ta’lim berish, ularda 

bilim, malaka , ko‘nikmalarni hosil qilish shunday bir jarayonki, unda tarbiyachi 

bolalar oldiga ma’lum vazifalarni qo‘yadi, ularda o‘z tevarak atrofini o‘rab olgan 

dunyo haqida to‘g‘ri tushinchalar hosil qiladi, ularga narsa hodisalar o‘rtasidagi eng 

oddiy bog‘lanishlarini tushuntirib beradi, ularni o‘yin, o‘quv, faoliyatida egallagan 

bilim va malakalardan foydalanishga o‘rgatadi.  

